
Útdráttur 

 

Árið 1972 var Ásatrúarfélagið stofnað á Íslandi af ellefu mönnum. Félagið varð löggilt 

trúfélag árið 1973, fyrst heiðinna trúfélaga í heiminum. Nú, árið 2013, eru meðlimir 

þess 2.315 talsins. Mest fjölgun félagsmanna hefur orðið frá árinu 2000 til dagsins í dag 

og sem stendur er Ásatrúarfélagið sjötta fjölmennasta trúfélag á Íslandi. Í þessari ritgerð 

er fjallað um sögu, starfsemi og siði Ásatrúarfélagsins með það að leiðarljósi að kanna 

ástæðurnar að baki mikilli fjölgun ásatrúarmanna. Íslenska ásatrúin er skoðuð, flokkuð 

og borin saman við önnur sambærileg heiðin trúfélög, til að mynda drúída á Englandi, 

sem hafa átt viðlíka auknum vinsældum að fagna þar í landi. Fjallað er um mögulegt 

fráhvarf fólks frá kapítalískum viðmiðum, sem eina af ástæðum fjölgunar félagsmanna. 

Inn í þá umræðu eru fléttaðar kenningar Max Weber um upplifun fólks af umhverfi 

sínu. Menningarverðmæti í formi gömlu Íslendingasagnanna virðast eiga sinn þátt í 

vinsældum ásatrúarinnar svo og hefðir og sögur heiðinnar, norrænnar goðafræði eru 

samofnar menningu Íslendinga. Fyrirmyndir að starfsemi og siðum Ásatrúarfélagsins 

eru þannig ekki erlendar og framandi, heldur rótgrónar og séríslenskar, sóttar aftur til 

heiðins siðar í landinu fyrir meira en 1000 árum. 

Inngangur 

Sú ofgnótt efnislegra hluta, sem einkennir vestræn samfélög í byrjun 21. aldar, á einnig 

við um framboð á trúarbrögðum og trúfélögum. Ef fólk finnur sig knúið til að aðhyllast 

trú af einhverju tagi er vissulega úr ýmsu að velja og auðveldlega hægt að finna hvað 

hentar hverjum og einum. Auk hinna eldri og þekktari trúarbragða eru ýmis nýrri sem 

beita öðrum aðferðum og áherslum. Vísindakirkjan og önnur svipuð trúarbrögð hafa 

aldrei verið jafn vinsæl né heldur verið jafn umdeild. En það eru ekki allir að horfa 

einungis til framtíðar þegar kemur að trúarbrögðum. Á Íslandi lifa nú góðu lífi heiðin 

trúarbrögð, sem kallast ásatrú, og hefur sá félagsskapur sótt í sig veðrið síðustu fjóra 

áratugi. Hraður vöxtur trúfélagsins er merkilegur í ljósi þess að trúin var einungis vakin 

aftur til lífsins formlega á sjöunda áratug 20. aldar. Ennfremur má nefna að meðlimir 

Ásatrúarfélagsins stunda ekki trúboð af neinu tagi þar sem þeir kunna ekki við það og 

álíta það vera slæma mannasiði.        

 Hvað varð þess valdandi að þessi forna trú var vakin aftur til lífsins á sjöunda 

áratug síðustu aldar? Hvernig stendur á því að hin heiðnu trúarbrögð, eða siður, höfða til 

svo margra Íslendinga í nútímasamfélagi? Hver er kjarni og sérstaða ásatrúar? Hver eru 

gildi þeirra og viðmið? Hvaða helgisiðir og athafnir eru framkvæmdar af meðlimum 

trúfélagsins og í hvaða tilgangi? Eru önnur trúfélög í heiminum sem eru ásatrúar og er 

samgangur á milli þeirra og íslenskra ásatrúarmanna ef svo er? Hverjar eru hugsanlegar 

ástæður fyrir þeirri hröðu fjölgun meðlima sem hefur átt sér stað innan 

Ásatrúarfélagsins síðasta áratuginn eða svo? Er trúarþörf enn sterk í nútímasamfélagi? 

Hver er framtíð trúfélags, sem aðhyllist gömul gildi í samfélagi nútímans, þar sem 

hraði, firring og veraldlegar áherslur eru svo áberandi, stundum nefnd „veraldarvæðing“       

(e. secularization). Í þessari ritgerð verða ræddar framangreindar spurningar ásamt 

fleirum og reynt að varpa ljósi á hverjar ástæðurnar gætu verið sem liggja að baki 

vaxandi vinsældum ásatrúar á Íslandi. 

 

Hógvært upphaf 

Ásatrú þýðir, bókstaflega, trú á æsi. Æsir eru guðirnir í norrænni goðafræði líkt og Þór, 

Óðinn, Baldur, Týr og Loki til að nefna nokkra. Ásynjur eru svo kvenkyns æsir og má 

þar til dæmis nefna Frigg, Freyju, Sif, Iðunni og Nönnu. Frá landnámi Íslands í kringum 

870 e.Kr. og fram að árinu 1000 e.Kr. var íslenska þjóðin heiðin að stærstum hluta og 

trúði á æsi og aðrar goðumlíkar verur líkt og dísir, vani, álfa, tröll, landvætti og 

huldufólk. Hina heiðnu trúarsiði fluttu landnemarnir með sér frá Norðurlöndunum og í 

því unga og blandaða samfélagi sem þreifst á Íslandi á þeim tíma lifðu þeir góðu lífi. Í 

heimi ásanna er tréð Yggdrasill uppspretta alls lífs og er það í fræðum ásatrúarmanna 

sagt vera heimstré hinna norrænu goðsagna, þ.e. miðpunktur heimsmyndar 

ásatrúarinnar. Króna Yggdrasils er sögð breiða sig yfir allan heiminn og rætur hans 

teygja sig til þriggja átta. Ein rótin er sögð ná til Niflheims, þar sem brunnurinn 

Hvergelmir og drekinn Níðhöggur eru og nagar drekinn rót trésins. Aðra rótina er að 

finna í Jötunheimum, þar sem einnig er að finna Mímisbrunn og vitra jötuninn Mímir. 

Þriðju rótina er svo að finna á himnum, við hana stendur Urðarbrunnur (Iðunn 

Steinsdóttir, 2007). Við Urðarbrunn ausa skapanornirnar þrjár, Urður, Verðandi og 

Skuld, vatni upp yfir askinn á hverjum degi ásamt því að vefa örlög manna. Hver ás og 

ásynja hefur ákveðið hlutverk og þeir sem á þau trúa geta beðið til þeirra vegna 

mismunandi ástæðna: til Friggjar vegna hjúskapar, fjölskyldu og heimilis; til Freyju ef 

það varðar ást og frjósemi; til Freys vegna frjósemi, fésældar og friðar; ef menn voru á 

leið til átaka var Týr ákallaður sem er goð hernaðar. Það er því hægt að bera öll 

vandamál, stór og smá, undir mismunandi æsi þar sem þeir hafa mismunandi hlutverk. 

Ásatrúin er því sannarlega fjölgyðistrú. 

 Árið 1000 e.Kr. voru kristnir Íslendingar orðnir það fjölmennir að stefndi í átök 

milli kristinna og heiðinna manna á Alþingi. Til að afstýra átökum var afráðið innan 

hins heiðna samfélags að taka kristna trú og fór Þorgeir Ljósvetningagoði þar fyrir 

heiðnum mönnum. Trúskipti þessi voru þó skilyrðum bundin og var leitt í lög að allir 

Íslendingar skyldu snúast til kristinnar trúar en mættu halda áfram að stunda heiðna siði 

sína með leynd, sem þeir og gerðu í næstum þrjár aldir þar á eftir. Þessi tvískinnungs 

nálgun varðandi kristni strax frá upphafi kristnitöku hefur sennilega átt stóran þátt í því 

að Íslendingar myndu seint hafa kallast sannkristin þjóð. Kristnitakan orsakaðist þannig 

kannski meira af pólitískum og praktískum ástæðum til að forðast árekstra við ráðandi 

Noregskonung þess tíma (Strmiska, 2000). Með vaxandi áhrifum kaþólsku kirkjunnar 

voru gamlir heiðnir siðir bannaðir með öllu, en þeir lifðu af, samofnir menningu 

Íslendinga þrátt fyrir að þjóðin tæki upp kristindóm. Þessi umskipti eru skrásett og 

varðveitt í Íslendingabók Ara fróða og Íslendingasögunum, ritum sem ávallt hafa verið í 

hávegum höfð meðal Íslendinga. Þessi varðveisla gæti útskýrt hvernig heiðnir siðir hafa 

alltaf verið viðurkenndir og þekktir meðal Íslendinga, þannig á vissan hátt hvetjandi til 

umburðarlyndis gagnvart mismunandi skoðunum og trúarbrögðum. Til að undirstrika 

þetta umburðarlyndi má til dæmis nefna Eddukvæði, þar á meðal Hávamál, sem geyma 

helstu atriði í siðfræði ásatrúarmanna. Það hefur lengi verið þáttur í kennsluskrá að 

fræða íslensk börn um Eddukvæði og Hávamál sem hluta af sögu þeirra og 

menningararfi. Nærvera heiðinna siða hefur þannig aldrei horfið að fullu heldur mætti 

frekar segja að þeir hafi blandast og samlagast kristni á Íslandi og lifað góðu lífi 

meðfram öðrum trúarbrögðum. „Þetta eru trúarbrögðin og sú tegund trúar sem við 

höfum haft á Íslandi. Við höfum aldrei verið góð í að vera kristin. Allir okkar biskupar 

og prestar giftust á hinum svokölluðu kaþólsku tímum“ bendir Hilmar Örn 

allsherjargoði Ásatrúarfélagsins á (Karl E. H. Seigfried, 2010).  

 Ef litið er til þess að Ísland var undir annarra stjórn frá 1262 og varð ekki 

fullvalda, sjálfstætt lýðveldi fyrr en árið 1944 er ekki úr vegi að segja að gömlu, heiðnu 

siðirnir hafi varðveist sérstaklega vel. Íslendingar hafa þannig ríghaldið í það sem var 

álitið séríslenskt, sem ekki væri hægt að taka frá þeim eða beygja undir vald 

nýlenduherra. Gömlu sögurnar og hefðirnar eru hluti af íslensku þjóðarsálinni, 

uppspretta stolts og sérkennis. Nöfn goðanna eru sífellt til staðar í götunöfnum og 

náttúrunni sem og í mannanöfnum og til dæmis er augljósasta dæmið sennilega hversu 

mörg mannanöfn og eftirnöfn hafa myndast út frá nafninu Þór (Strmiska, 2005). Þrátt 

fyrir þetta þýðir þessi útbreidda notkun á gömlu nöfnunum ekki endilega að allir 

Íslendingar trúi á gömlu goðin, heldur frekar að þeir þekki og viðurkenni þau og kunni 

að meta sögulegt gildi þeirra. Þessi hegðun gæti einnig talist sönnun fyrir áðurnefndu 

umburðarlyndi í íslensku samfélagi. Kristni á Íslandi getur ekki hafa verið mjög 

andsnúin heiðni en virðist heldur hafa byggt á gömlu siðunum og kosið að sameina 

heilagt með heilögu. Gott dæmi um þetta er að starfandi heiðnir goðar við kristnitöku 

urðu einfaldlega kirkju-goðar, þ.e. nokkurs konar prestar.  

 

Við eigum 380 orðtök frá þessari sögu sem enn eru notuð í íslensku í dag. 

Mikið af umfjöllunarefni sögunnar er enn partur af íslensku tungumáli. Við 

höfum parta úr Hávamálum skrifaða á legsteina í kristnum kirkjugörðum. 

Þetta er svo menningarlega samofið. Það er í raun ekki nokkur leið að við 

getum hundsað þetta. 

 

 

sagði Hilmar Örn allsherjargoði Ásatrúarfélagsins í viðtali, inntur eftir því hvernig 

íslensku fornritin og Íslendingasögurnar héldu velli og hvernig áhrifa þeirra gætti í dag 

(Karl E. H. Seigfried, 2010).  

 Michael Strmiska, sem hefur fjallað um íslenska Ásatrúarfélagið, lýsir því sem 

séríslensku menningarlegu fyrirbæri sem eigi sér rætur í sögu, textum og þjóðsögum 

þessarar tilteknu þjóðar á tilteknum stað. Ásatrúarfélagið sé þannig trúarleg samtök, sem 

geti rakið uppruna sinn aftur til tímans fyrir kristnitöku og heiðinna trúarbragða þeirra 

sem fyrst numu land á Íslandi (Strmiska, 2005). Íslensk ásatrú er frábrugðin öðrum 

ásatrúarsamtökum í heiminum að því leyti að trúin er samofin því samfélagi sem 

Íslendingar lifa og hrærast í. Áhrif ásatrúarinnar eru alltumlykjandi, í landslaginu, í 

tungumálinu og í hugarfari fólksins.  

  Meðlimir íslenska Ásatrúarfélagsins eru andstæðir hverskyns fordómum en 

hlynntir umburðarlyndi. Þar sem mörg önnur ásatrúarsamtök í heiminum hafa orðið 

uppvís að kynþáttafordómum þá hefur íslenska Ásatrúarfélagið tekið fyrir það að vera í 

samstarfi með öðrum ásatrúarsamtökum. Þvert á móti er allsherjargoði 

Ásatrúarfélagsins meðlimur í trúarlegu ráði, þar sem hann situr með fólki sem eru hvert 

og eitt fulltrúar mismunandi trúarbragða. Þar á meðal eru fulltrúar frá íslensku 

Þjóðkirkjunni og fríkirkjusöfnuðum. Þessi hópur kemur saman til að ræða um siðferði 

og hvernig best megi koma í veg fyrir ósætti og fordóma á milli mismunandi trúarhópa. 

Hilmar Örn sagði einnig í áðurnefndu viðtali, spurður um hlutverk þessa ráðs: „Við 

höfum í rauninni verið að reyna að byggja brýr í stað þess að reisa múra“ (Karl E. H. 

Seigfried, 2010). 

  Upphaf Ásatrúarfélagsins, eins og það er í dag, hófst veturinn 1972 þegar hópur 

manna ræddi um nauðsyn þess að stofna félag um heiðna siði. Sumir af mönnunum 

vildu að félagið yrði samtök um fræðilega menningararfleifð en aðrir voru staðráðnir í 

því að hér yrði um trúarlegt félag að ræða. Í þeim hópi var Sveinbjörn Beinteinsson sem 

síðar varð fyrsti allsherjargoði Ásatrúarfélagsins. Starf allsherjargoða er nokkurs konar 

formannsembætti innan félagsins og var Sveinbjörn fyrsti ásatrúarmaðurinn til að fá 

leyfi til að framkvæma athafnir líkt og hjónavígslur, nafnagjafir og útfarir. Þeir ellefu 

menn, sem upphaflega stofnuðu félagið, voru efins um að ríkið myndi nokkurn tímann 

samþykkja samtökin sem trúarbrögð. Sveinbjörn var hinsvegar harðákveðinn í að það 

skyldi gerast og hitti Ólaf Jóhannesson, þáverandi dóms-og kirkjumálaráðherra á 

formlegum fundi árið 1972. Með Sveinbirni á fund ráðherra fór Þorsteinn Guðjónsson, 

einn stofnfélagi Ásatrúarfélagsins, og þeir óskuðu þar eftir því formlega að samtökin 

yrðu viðurkennd og samþykkt sem trúfélag. Mörgum að óvörum þá hafði Sveinbjörn 

erindi sem erfiði að ári liðnu, eftir bréfaskrif fram og til baka við dóms-og 

kirkjumálaráðuneytið, sem fínpússuðu til reglur og stefnur félagsins (Eggert Sólberg 

Jónsson, 2010). 

  Þann 16. maí 1973 varð Ásatrúarfélagið fyrsta löggilta heiðna trúfélagið í 

heiminum. Sveinbjörn gegndi starfi allsherjargoða þar til hann lést árið 1993. 

Jörmundur Ingi Hansen varð hans eftirmaður og gegndi því starfi til 2002 en þá tók við 

embættinu Jónína K. Berg og gegndi því í eitt ár. Núverandi allsherjargoði, Hilmar Örn 

Hilmarsson, hefur gegnt embættinu frá árinu 2003, og hefur nýverið verið kosinn til að 

sitja áfram sem allsherjargoði í fimm ár (Allsherjarþing 2013, 2013). Þegar 

Ásatrúarfélagið var stofnað hefði verið nær ómögulegt að ímynda sér þær miklu 

breytingar sem framtíðin bar í skauti sér, samanber hina miklu fjölgun meðlima. Í 

upphafi var Ásatrúarfélagið félagsskapur um trúarlega menningararfleifð heiðins siðar 

og þannig hélst það í mörg ár. 

 

Ásatrúnni vex ásmegin 

Fjölgun meðlima í Ásatrúarfélaginu hefur verið einstaklega hröð síðasta áratug, 

sérstaklega þegar horft er til þess að hverskyns trúboð er álitið ósiðlegt og óæskilegt af 

meðlimum félagsins. Árið 1990 voru meðlimir Ásatrúarfélagsins 98 talsins, árið 2000 

hafði þeim fjölgað upp í 353 meðlimi og í október árið 2013 stóð félagafjöldinn í 2.315 

manns (Félagafjöldi, 2013). Nýjustu tölur sýna að Ásatrúarfélagið er sjötta stærsta 

trúfélag á Íslandi og eitt af fáum sem ekki byggist á kristilegum grunni (Hagstofa 

Íslands [HÍ], e.d.). Þetta stökk í félagatali er athyglisvert þegar haft er í huga að einungis 

rúmlega 325.000 manns búa á Íslandi um þessar mundir. Trúarhiti hefur vanalega lítið 

þvælst fyrir Íslendingum og í nútímanum virðist meiri áhersla lögð á fljótkeyptar lausnir 

og persónulegan hagnað.  

 Hverjar gætu verið ástæðurnar fyrir vaxandi áhuga og trúrækni hjá sumum 

Íslendingum? Ein af ástæðunum gæti verið sú að þær sögulegu hefðir sem 

Ásatrúarfélagið byggir á í starfi sínu eru ekki erlendar og framandi, heldur eru þær hluti 

af grunnþáttum í íslenskum menningararfi, sem auðveldar fólki að tengja við þær. 

Hilmar Örn allsherjargoði telur að ýmsar ástæður hafi orðið til að auka áhuga á félaginu. 

Megi þar nefna fjölgun athafna líkt og nafngifta, manndómsvígslna fyrir unglinga, 

giftinga og útfara. Fjölgun þessara athafna hafi orðið til þess að fjölmargir utan félagsins 

hafi sótt þær og upplifað þær sem innihaldsríkar, fallegar og framkvæmdar af innileika 

og virðingu. Þessi þróun hafi orðið til þess að sérviskustimpillinn hafi smátt og smátt 

máðst af félaginu og frá árinu 2000 hafi verið merkjanleg breyting á viðhorfi 

almennings í garð Ásatrúarfélagsins (Karl E. H. Seigfried, 2010).  

 Ásatrúarfélagið hefur ekki verið þekkt fyrir að fara undan í flæmingi þegar 

kemur að umdeildum málefnum og hefur til dæmis tekið eindregna afstöðu til 

umhverfismála og landverndar á Íslandi. Félagsmenn hafa átt það til að mótmæla 

erlendum stórfyrirtækjum, sem starfað hafa á Íslandi, ef þeir hafa talið framkvæmdirnar 

skaða íslenska náttúru. Dæmi má taka frá því er Hilmar Örn allsherjargoði reisti 

níðstöng til að mótmæla byggingu Kárahnjúkavirkjunarinnar 9. október 2003 

(„Níðstöng við Kárahnjúka“, 2003). Að reisa níðstöng er gamall heiðinn siður þar sem 

rúnum rist tréstöng er reist gegn óvinum eða ofurvaldi til að storka þeim eða niðurlægja 

(Karl E. H. Seigfried, 2013). Félagið hefur einnig tekið afstöðu til samfélagslegra mála 

og hefur knúið fram árangur sem hefur skilað sér í breyttum viðhorfum. Því til 

stuðnings má nefna að félagið kunni því illa að vera sett í biðstöðu á meðan Þjóðkirkja 

Íslands tæki ákvarðanir um lögleiðingu giftinga samkynhneigðra para, málefni sem þótti 

ekki tiltökumál í Ásatrúarfélaginu en tók Þjóðkirkjuna langan tíma að yfirfara áður en 

það var loks lögleitt árið 2010 (Hilmar Örn Hilmarsson, 2012).  

 Önnur ástæða gæti verið sú að sumir Íslendingar séu ekki sáttir við eða sammála 

núverandi stefnu og stöðu trúmála hjá íslensku Þjóðkirkjunni og ákveði því að leita til 

annarra trúfélaga. Michael Strmiska álítur að margt fólk gangi til liðs við, eða stofni 

nútíma heiðin samtök, eftir að kristin trúfélög hafi valdið þeim djúpstæðum 

vonbrigðum. Vonbrigðum sem leiða til þess að þau hafna trú barnæsku sinnar og 

fjölskyldu sinnar og leita til annarra trúfélaga sem hafa trúarlega sýn sem fellur að þeirra 

persónulegu gildum (Strmiska, 2005). Líkt og upp hafa komið hneykslismál í 

kirkjustarfsemi víðsvegar um heiminn síðustu ár, þá hafa einnig komið upp slík mál í  

kristnum söfnuðum á Íslandi. Til dæmis mál þar sem starfsmenn innan Þjóðkirkjunnar 

hafa verið sakaðir um kynferðislega áreitni, sem vitaskuld hefur ekki ýtt undir jákvætt 

viðhorf almennings, né hvatt fólk til að halda áfram aðild sinni að öðrum söfnuðum.  

 Ásatrúarfélagið er í dag orðið hluti af menningarlífi Íslendinga. Félagið hefur 

ekki einungis náð að lifa af heldur hefur það dafnað síðustu áratugi og þannig öðlast 

vaxandi samþykki og viðurkenningu meðal almennings (Strmiska, 2002). Kynslóðir 

Íslendinga hafa alist upp, sem þekkja ekki annað en tilveru þar sem ásatrú er sjálfsögð 

og viðurkennd. Þar af leiðandi líta þau á Ásatrúarfélagið, sem eðlilegan hluta af 

samfélaginu, og sem gildan valkost. Margt fólk gæti hafa laðast að starfi 

Ásatrúarfélagsins vegna siðareglna þeirra, sem fólk í nútímasamfélagi á oft auðveldara 

með að tengja sig við, í stað annarra fornra trúarreglna sem oft á tíðum verka jafnvel 

úreltar. Umburðarlyndi iðkenda ásatrúar, víðsýni þeirra, áhersla á virðingu fyrir 

náttúrunni og ötul landvernd, er eitthvað sem fólk virðist hafa orðið áhugasamara um á 

undanförnum árum.  

 Ásatrú er fjölgyðistrú, sem í eðli sínu er víðsýn, og hverjum meðlimi er leyft að 

nálgast trúna á eigin forsendum án þess að þurfa að hlýta boðum og bönnum líkt og 

getur verið raunin með eingyðistrúarbrögð. Eingyðistrú, einhver einn sannleikur fyrir 

fjöldann en fjölgyðistrú er margs konar sannleikur fyrir einstaklinginn (Hilmar Örn 

Hilmarsson, 2012). Þegar allsherjargoðinn var spurður út í hvað hann áliti fólk geta 

fundið í ásatrúnni, sem vantaði í önnur trúfélög, þá svaraði hann því til að það þætti ef 

til vill kaldhæðnislegt en líklega væri það umburðarlyndið sem samkvæmt flestum 

fræðimönnum varð banabiti heiðninnar fyrir þúsund árum. Einnig benti allsherjargoðinn 

á að Ásatrúarfélagið boði ekki algildan sannleika, að hver og einn beri ábyrgð á eigin 

lífi og að meðlimir reiði sig ekki á utanaðkomandi náð eða fyrirgefningu (Hilmar Örn 

Hilmarsson, 2012).  

 Starfsemi Ásatrúarfélagsins mætti líkja við lýðræðislega stofnun sem leggur 

mikla áherslu á þátttöku félagsmanna. Ekki er því ólíklegt að fólk, sem tekur upp ásatrú, 

gæti jafnvel verið að leitast eftir tækifæri til að að tjá sig, og að upplifa þá tilfinningu að 

vera hluti af samtökum sem leggja áherslu á hollustu við vini og fjölskyldu, og snúast 

um heiðarleika og að lifa lífinu af heilindum, ánægju og árangri. Allt er þetta innan 

þeirra marka, sem göllum manna eru settir. Ekki má heldur gleyma því að æsirnir, 

ásynjurnar og hinar verurnar, sem ásatrúarmenn trúa á, eru gædd mannlegum 

eiginleikum og eru alls ekki gallalaus. Þau gera mistök, þau rífast, þau deyja, þau elska 

og sum eru hreinlega undirförul og lævís líkt og Loki. Michael Strmiska er þeirrar 

skoðunar að stór ástæða fyrir því að Hávamál höfði til fólks felist í jarðbundinni, 

raunsærri visku kvæðanna og að siðareglur þeirra séu ekki bundnar við óhlutbundnar 

hugmyndir um réttlæti og reglu, heldur snúist þær um baráttuna til að lifa af og njóta 

lífsins með vinum og vandamönnum þrátt fyrir þá erfiðleika sem gætu stafað af óvinum 

og óvæginni náttúru (Strmiska, 2000). Ásatrúarfélagið gerir ekki kröfur til þess af 

meðlimum sínum að afstaða þeirra samræmist tiltekinni samræmdri hlutlægri hugsjón 

heldur hvetur meðlimi sína til að hlúa að persónulegum vexti og andlegri velferð. 

 

Átök innbyrðis og út á við 

Aukinn áhugi á ásatrúnni á Íslandi er þó ekki einungis gömlu Íslendingasögunum eða 

Eddukvæðunum að þakka heldur er mjög líklegt að ýmsar fjölmiðlaumfjallanir í 

gegnum árin hafi stuðlað að aukinni vitneskju og forvitni landsmanna. Á aðfangadag 

árið 1993 lést Sveinbjörn Beinteinsson þáverandi allsherjargoði, sem auk þess að vera 

einn af stofnendum og forsvarsmönnum Ásatrúarfélagsins, var þjóðþekkt persóna, 

kvæðamaður og fræðamaður. Fjallað var um jarðsetningu Sveinbjarnar í fjölmiðlum þar 

sem sátt varð að nást milli ættingja Sveinbjarnar, ásatrúarmanna og prófastsins á Saurbæ 

á Hvalfjarðarströnd um það hvernig staðið yrði að málum er vörðuðu útför hans. Loks 

var ákveðið að Sveinbjörn yrði ekki jarðsunginn í kirkju en þó borinn til moldar við hlið 

systkina sinna í kristnum kirkjugarði í vígðri mold. Sýnt var frá jarðsetningunni í 

sjónvarpi og hefur það eflaust vakið athygli að samkomulag yrði að nást áður en 

Sveinbjörn yrði lagður til hinstu hvílu, þar sem aðstandendur voru ekki á eitt sáttir 

hvernig þessari allra síðustu athöfn allsherjargoðans skyldi háttað („Allsherjargoðinn 

jarðsettur í vígðri mold“, 1994). 

 Jörmundur Ingi Hansen varð allsherjargoði eftir andlát Sveinbjarnar og var iðinn 

við hvers kyns kynningarstarf og óþreytandi við að vekja athygli á starfi 

Ásatrúarfélagsins í viðtölum í sjónvarpi, tímaritum og dagblöðum. Jörmundur ferðaðist 

víða og var persónulega í tengslum við aðra ásatrúariðkendur í heiminum og hefur verið 

talsmaður ásatrúarmanna í Evrópu og víðar. Ekki hefur þó öll fjölmiðlaumfjöllun í 

kringum Jörmund verið jákvæð. Árið 2002 komu upp miklar deilur innan raða 

ásatrúarmanna sem, enduðu með brottvikningu hans úr starfi allsherjargoða. Honum var 

meðal annars gefið það að sök að hafa dregið sér fé úr sjóði félagsins og að hafa lagt 

fram breytingar á lögum félagsins hjá dóms-og kirkjumálaráðuneyti eftir eigin geðþótta 

án samráðs við aðra meðlimi, auk samstarfsörðugleika. Að lokum var efnt til auka 

allsherjarþings 17. ágúst 2002 sem hafði þann eina tilgang að víkja allsherjargoðanum 

frá störfum. Jörmundur fór mikinn í fjölmiðlum á meðan á deilunum stóð, bar af sér 

allar sakir og sakaði þáverandi lögsögumann félagsins, Jónas Þ. Sigurðsson, á móti um 

að bera ábyrgð á meintri fjármálaóreiðu félagsins (J.B.P., „Þeir hafa ekkert á mig“, 

2002), („Með segulband og lögfræðinga“, 2002), („Stefnir í opinbera rannsókn á 

Ásatrúarsöfnuðinum“, 2002). Jörmundur Ingi stofnaði trúfélagið Reykjavíkurgoðorð 

árið 2004 og er það skipað ásatrúarmönnum sem hafa sagt skilið við Ásatrúarfélagið 

(„Reykjavíkurgoðorð verður félag“, 2004) en félagið var formlega stofnað árið 2004 og 

samkvæmt Hagstofu Íslands voru 25 manns skráðir meðlimir í félaginu í ársbyrjun 2013 

(HÍ, e.d.). Lítið virðist hafa borið á starfi Reykjavíkurgoðorðs hvort sem um ræðir 

opinberan vettvang sem og í fjölmiðlum.  

 Aðeins tveimur árum fyrir brottvikningu Jörmundar Inga, árið 2000, hafði 

kristnihátið í tilefni þúsund ára kristnitöku verið haldin á Þingvöllum og var mikil 

umfjöllun í fjölmiðlum um framgöngu kristnihátíðarnefndar gagnvart Ásatrúarfélaginu. 

Ætlast var til að ásatrúarmenn greiddu samanlagt eina og hálfa milljón króna fyrir not á 

útisalernum og tjaldstæði á Þingvöllum þar sem kristnihátíðarnefnd ætlaði að leggja 

undir sig alla aðstöðu og krefjast greiðslu fyrir. Kröfur þessar voru settar fram þrátt fyrir 

að löngu væri vitað að ásatrúarmenn héldu sína hátíð hvert ár á sama tíma á Þingvöllum 

og að þeirri hátíð lokinni væri enn rúm vika til stefnu þar til kristníhátíðin færi fram. 

Aðstaða vegna kristnihátíðar, skyldi sett upp áður en hátíð ásatrúarmanna fengi fram að 

ganga, og þeim gert að greiða fyrir óhjákvæmilega notkun hennar. Gestir 

kristnihátíðarinnar áttu að fá að nýta aðstöðuna sér að kostnaðarlausu viku síðar 

(„Ásatrúarmenn borgi en þeir kristnu ekki“, 2000). Kristnihátíðarárið fjölgaði um 162 

meðlimi í Ásatrúarfélaginu, sem jafngildir því nánast að annan hvern dag hafi nýr 

einstaklingur skráð sig í félagið, sem hlýtur að teljast hraður vöxtur hjá hvaða trúfélagi 

sem er. Var þetta mesta aukning meðlima Ásatrúarfélagsins frá stofnun þess 

(Félagafjöldi, 2013). Það er umhugsunarvert hvort framganga kristnihátíðarnefndar hafi 

farið fyrir brjóstið á fleirum en ásatrúarmönnum, jafnvel orðið til þess að aukinn áhugi 

vaknaði á félaginu og starfsemi þess. Skrifað var um þessa fjölgun félagsmanna í DV og 

þar er haft eftir Jörmundi Inga, þáverandi allsherjargoða, að þessi mikla fjölgun sé að 

hluta til „klúðri kirkjunnar“ að þakka („Klúðri kirkjunnar að þakka, 2000). Þess má geta 

að málinu lauk þannig að ásatrúarmenn þurftu ekki að borga fyrir afnot af 

salernisaðstöðunni. 

 

Helgisiðir, hlutverk og heilagir hlutir 

Ásatrúarfélagið stendur fyrir helgum hátíðum. Einnig eru stundaðir aðrir opinberir 

helgisiðir sem og fleiri persónulegar helgiathafnir og vígslur. Blót eru stærstu opinberu 

helgiathafnirnar, sem eru framkvæmdar. Þau eru sameiginlegt verkefni allra meðlima 

Ásatrúarfélagsins, skipulögð af meðlimunum sjálfum fyrir allan söfnuðinn. Höfuðblót 

eru haldin á sama tíma ársins og þau hafa verið haldin frá fornöld, á vetur-og 

sumarsólstöðum og vor-og haustjafndægrum samkvæmt fornu dagatali (Strmiska, 

2005). Samkvæmt sama forna dagatali er enn blótað vegna sömu ástæðna í dag og 

forfeður Íslendinga trúðu á. Á fyrsta vetrardag er blótað til ársins, það er blótað til 

heiðurs gróðurs á vetrarsólstöðum og um sumarið er sigurblót haldið á sumardaginn 

fyrsta. Þingblót er svo haldið í lok júní og eru þessi höfuðblót þar með fjögur talsins 

(Eggert Sólberg Jónsson, 2010). Einnig er þorrablót ávallt haldið á bóndadag, fyrsta dag 

þorra. Goðar Ásatrúarfélagsins halda einnig blót allan ársins hring, hver í sínu héraði, 

um land allt. Blót geta verið haldin af hverjum sem er í rauninni og til dæmis hafa verið 

haldin svokölluð ungblót af ungum ásatrúarmeðlimum. Á blótunum blessar 

allsherjargoði stað og meðlimi með lestri á heilögum orðum úr Eddukvæðum sem eiga 

við viðkomandi tilefni, staðsetningu og árstíð, þar á eftir er matur og mjöður oft einnig 

blessaður. Drykkjarhorn er látið ganga milli meðlima, sem þeir drekka allir af í nafni 

þess áss, ásynju, dísar, vana, forföður eða hvers þess sem meðlimurinn kýs. Á meðan 

meðlimir halda á horninu hafa þeir orðið og geta nýtt það eins og þeir vilja. Þegar 

meðlimir framkvæma þessar athafnir bera þeir einnig fram kveðju og hella miði handa 

staðbundnum öndum (Karl E. H. Seigfried, 2010).  

  Vígsluathafnir ásatrúarmanna eru nafngjöf, siðfesta, hjónavígsla, skilnaðarathöfn 

og útför. Allir goðar geta annast nafngiftir, siðfestu og efnt til blóta en til þess að mega 

annast hjónavígslur og útfarir verða goðar að taka vígsluréttindi, sem gefa þeim opinbert 

umboð til að framkvæma áðurnefndar athafnir. Í árslok 2013 eru goðar 

Ásatrúarfélagsins ellefu talsins og af þeim hafa sjö vígsluréttindi. Samkvæmt reglum 

Ásatrúarfélagsins er nafngjafarathöfnin hugsuð barninu til heilla og verndar. 

Viðkomandi goði, sem annast athöfnina kveður eða les erindi úr Völuspá, sem útskýrir 

hvernig hvert nýfætt barn er fyrirheit um framhald hinnar eilífu hringrásar lífsins. Eftir 

það lesa foreldrar, aðstandendur eða goði erindi að eigin vali úr Hávamálum, sem 

andlegt veganesti út í lífið fyrir nýnefnt barnið. Veraldlegt veganesti fær barnið í 

gegnum táknrænar gjafir til dæmis mjólk eða hunang. Ljóð sem Sveinbjörn 

Beinteinsson fyrrum allsherjargoði orti fyrir slík tilefni er gjarnan lesið: 

 

 Megi mannheill 

 nafni fylgja 

 styrki þig guðir 

 og góðar vættir 

 álfar og dísir 

 og allt sem lifir,  

 gróður jarðar 

 og geisli sólar. 

 

Nafngjafarathöfnin er þannig persónubundin og foreldrarnir taka virkan þátt í framgangi 

hennar. Barnið er með þessum hætti boðið velkomið í heiminn af sinni nánustu 

fjölskyldu og aðstandendum (Eggert Sólberg Jónsson, 2010).  

  Siðfesta er athöfn fyrir alla þá sem vilja auka við skilning sinn á heiðnum sið, 

hvort sem þeir eru ungir eða fullorðnir. Áður en hægt er að undirgangast 

siðfestuathöfnina þarf viðkomandi að sitja fræðslu hjá einum eða fleiri goðanna og 

fræðast um megininntak og siðfræði heiðins siðar. Fræðsla þessi lýsir sér þannig að 

farið er yfir og fjallað um ábyrgð einstaklingsins á sjálfum sér, mikilvægi heiðarleika, 

umburðarlyndis gagnvart trú og lífsskoðunum annarra, sem og virðing fyrir náttúrunni 

og öllu lífi sem þrífst á þessari jörð. Einnig er fræðst um sjálfa goðafræðina, heiðin tákn, 

heimsmynd heiðinna manna og Eddukvæðin. Lokaundirbúningur felst svo í því að 

viðkomandi aðili les og hugleiðir Hávamál í einrúmi, oft sólarhringslangt úti í 

náttúrunni. Að því loknu velur aðilinn nokkur erindi sem hann kýs að hafa sem 

leiðarljós í lífinu og flytur viðkomandi þau sjálfur við siðfestuna. Athöfnin fer svo fram 

á hefðbundnu blóti, ýmist úti eða inni. Siðfestuathöfnin fellur því vel að því mynstri 

vígsluathafna sem Frakkinn Arnold Van Gennep rannsakaði snemma á 20. öld. Van 

Gennep fékkst við þjóðfræði rannsóknir og taldi hann að hægt væri að skipta hverskyns 

vígsluathöfnum niður í þrjá samhangandi hluta. Fyrst ber að nefna undirbúning undir 

vígsluna sem felst í fræðslu og oft í því að viðkomandi yfirgefi samfélag sitt í ákveðinn 

tíma. Næst er vígslan sjálf þar sem allir viðstaddir vitna þessa mikilvægu stund í lífi 

viðkomandi. Að síðustu er það inntaka inn í samfélagið í breyttri félagsstöðu eftir 

vígsluna (Barnard, 2000). 

  Hjónavígslur að heiðnum sið njóta aukinna vinsælda og töluvert er um að erlend 

tilvonandi brúðhjón komi sérstaklega til Íslands til þess að láta pússa sig saman. Líklega 

spilar inn í sú staðreynd að íslenska Ásatrúarfélagið er eitt af þremur ásatrúarfélögum 

sem er löggilt trúfélag. Hin tvö starfa í Noregi og Danmörku. Einnig getur verið að 

mikil landkynning Íslands á erlendri grundu síðustu ár eigi þátt í þessari aukningu. 

Mögulega finnst fólki jafnvel að íslenska ásatrúin sé trúverðugri en aðrar sökum sterkrar 

tengingar fortíðarinnar við menningu Íslendinga í dag. Athöfnin fer oftast fram undir 

berum himni og er skipulögð í samræmi við óskir brúðhjónanna varðandi staðsetningu, 

tónlist og aðra umgjörð segir á heimasíðu félagsins, þannig að líkt og með aðrar athafnir 

framkvæmdar innan Ásatrúarfélagsins þá er hún löguð að hverjum og einum og 

persónubundnar óskir virtar í hvívetna. Þó að engin ein hjónavígsla sé eins er þó 

undirstaðan svipuð í þeim öllum. Við upphaf athafnarinnar helgar goðinn stað og stund 

og þar á eftir eru erindi úr Eddukvæðum ýmist lesin eða kveðin. Heillaerindi eru þar á 

eftir lesin til heiðurs brúðhjónunum og heitið á mismunandi goð eftir smekk og þörfum. 

Þar á eftir er skipst á hringum eða táknrænum gjöfum sem tákna innsiglun vígslunnar. 

Rímur, tónlist eða söngur koma stundum fyrir í vígslunum, eins og áður, ef slíkt er ósk 

brúðhjónanna (Eggert Sólberg Jónsson, 2010).  

 Eftir því sem best er vitað, hefur einungis ein skilnaðarathöfn verið framkvæmd 

innan íslenska Ásatrúarfélagsins. Sú athöfn var framkvæmd af Jónínu K. Berg goða árið 

2009. Fyrrum hjónin sem um ræðir þótti rétt að slíta þann eið sem þau höfðu svarið 10 

árum áður og þar sem slík athöfn hafði ekki verið framkvæmd áður þurfti Jónína að 

ígrunda vandlega hvernig framkvæmd hennar skyldi háttað. Niðurstaðan varð sú að 

framkvæmd var látlaus athöfn og áhersla lögð á að báðir aðilar skildu sáttir að skiptum 

(Eggert Sólberg Jónsson, 2010).            

  Ásatrúarfélagið hefur átt sinn eigin grafreit í Gufuneskirkjugarði frá 1999 og þar 

eru heiðnir menn grafnir. Útfarir meðlima Ásatrúarfélagsins eru skipulagðar og 

framkvæmdar af allsherjargoða eða goða með vígsluréttindi, í samráði við aðstandendur 

og samkvæmt lögum um trúfélög, sem og lögum og reglum trúfélagsins sjálfs. 

Aðstandendur velja staðsetningu athafnar hverju sinni í samráði við goða þess 

landshluta. Útfararathafnirnar hafa verið mismunandi eftir manneskjunni sem verið er 

að fylgja til grafar hverju sinni. Sitthvað er þó jafnan til staðar við útfarir 

ásatrúarmanna. Ætíð er kveðið úr Eddukvæðum auk þess sem leikin er tónlist og lesin 

ljóð og rímur. Eldur er ætíð til staðar sem og sígrænar jurtir til tákns um hringrás lífsins. 

Oft eru munir sem kærir voru hinum látna settir ofan á kistuna og æsir og ásynjur 

ákallaðar og góðar vættir beðnar um að styrkja aðstandendur. Að lokum ganga þeir sem 

viðstaddir eru útförina sólarsinnis kringum kistuna og bera hinum látna persónulega 

hina hinsta kveðju.  

  Ástæða hefur þótt til að útbúa svokallaða lífslokaskrá fyrir ásatrúarmenn, sem er 

skjal sem hægt er að nálgast á heimasíðu Ásatrúarfélagsins. Lífslokaskrá þessi, útfyllt 

og vottuð, tryggir að óskir um útför og annað tengt andláti viðkomandi verði virtar. Á 

heimasíðu Ásatrúarfélagsins eru félagsmenn eindregið hvattir til að fylla út 

lífslokaskrána og koma henni í vörslu lögmanns eða trúnaðarmanns. Dæmi þekkjast um 

að meðlimir hafi greint bæði aðstandendum og goða frá eindregnum óskum sínum um 

að verða jarðsettir að heiðnum sið, en það hafi engu að síður verið virt að vettugi og 

prestur fenginn til að annast útför viðkomandi undir tilheyrandi sálmasöng og bænahaldi 

(Ásatrúarfélagið [Á], e.d.). 

  Á mjög dæmigerðan ný-heiðinn (e. neo pagan) hátt, nálgast meðlimir 

Ásatrúarfélagsins helgisiði eftir tveimur leiðum. Sumir meðlimir reyna að endurskapa 

fornar hefðir sem best þeir geta samkvæmt fornum ritum og þjóðsögum en í annarri 

nálgun eru meðlimir hvattir til að breyta trúarlega þættinum samkvæmt þeirra eigin 

reynslu og persónulega smekk. Meðlimir Ásatrúarfélagsins aðhyllast ýmist hefðbundna 

nálgun eða uppfinningasamari nálgun en í anda þess umburðarlyndis sem er dæmigert 

fyrir ásatrú er nægilegt rými fyrir báðar nálganir.  

  Hlutverk allsherjargoða er nokkuð frábrugðið hlutverki annarra trúarleiðtoga þar 

sem hann þvingar ekki kenningar upp á aðra meðlimi félagsins né prédikar ákveðna 

guðfræði eða hugmyndafræði. Þess í stað hvetur allsherjargoði meðlimi til að trúa á og 

biðja til þess áss eða ásynju sem þeir gætu komið til með að þurfa á að halda á 

mismunandi tímum. Allsherjargoði er talsmaður samtakanna og er sá sem annast 

almannatengsl sem fulltrúi Ásatrúarfélagsins. Honum er einnig löglega heimilt að 

framkvæma allar þær mismunandi athafnir sem fyrirfinnast í ásatrú, svo sem 

hjónavígslur, útfarir og nafnagjafir en þær geta goðar einnig framkvæmt. Hvorki goðum 

né allsherjargoða eru greidd laun. Það er hluti af eið allsherjargoða að sverja að vernda 

náttúruna og arfleifð hennar sem leiðir til þess að verulegur hluti af starfi hans er 

tileinkaður því að kenna fólki virðingu fyrir þeirri einstöku arfleifð sem Ísland býr yfir.  

  Ýmis siðrænn boðskapur Eddukvæða er eins viðeigandi í dag og hann var fyrir 

þúsund árum, einfaldur og áhrifamikill, þrátt fyrir að við lifum á öðrum tímum. Líkt og 

Claude Lévi-Strauss lagði áherslu á um miðja 20. öld, í anda formgerðarhyggju, þá eru 

manneskjur almennt séð fremur líkar í dag og þær voru á fornum tímum, þær bregðast 

enn við og hugsa á áþekkan hátt og haga sér þar af leiðandi enn á áþekkan máta 

(Barnard, 2000).  

  „Fyrir þá sem aðhyllast ásatrú eru ekki einungis forn goð heilög heldur einnig 

sögulegu hefðirnar, menningararfurinn og náttúran sem norrænu goðin og aðrar 

yfirnáttúrulegar verur eru tengd“ (Strmiska, 2000, bls.125). Hið heilaga í ásatrú 

samanstendur því af mörgum mismunandi þáttum, gildum, fornum ritum, ásum og 

ásynjum, goðsögnum, náttúruöflum og ást og virðingu fyrir landinu. Michael Strmiska 

bendir ennfremur á að hið heilaga í ásatrú sé mjög íslenskur heilagleiki, sem eigi sér 

djúpar rætur í textum, hefðum og náttúru Íslands. Einnig heldur hann því fram að þetta 

sé mjög póstmódernískur og óljós heilagleiki sem leggi meiri áherslu á fjölbreytni 

frekar en kennisetningar og innihaldi margar elskaðar frásagnir sem leyfi breiðan skala 

af túlkunum og reynslu (Strmiska, 2000). 

 

Ný-heiðni 

Ný-heiðni (e. neo-paganism) er oftast skilgreind sem nútíma trúarleg hreyfing, er miðar 

að því að nýta skoðanir eða trúarlegar venjur frá trúarhefðum utan helstu trúarbragða 

heims, sérstaklega fyrir tíma kristni í Evrópu og Norður-Ameríku. Einnig hefur verið 

sagt að ný-heiðni sé endurfæðing eða vakning á fornri trú Vestur-Evrópu, trú sem 

byggist á náttúrudýrkun og fornum innlendum hefðum, einkum keltneskum og 

norrænum (germönskum og skandinavískum) trúarlegum hefðum. Sem nútíma 

birtingarmynd vestrænnar dulspeki (e. esotericism), eru meginreglur ný-heiðni útlistaðar 

sem ákveðin heimssýn. Heimssýn þessi felur í sér mismunandi áherslur: róttæka 

fjölgyðistrú; vistfræðilegar og femínískar áherslur; valddreifingu innan stjórnmála; 

hátíðlega helgisiði; áherslu á persónulega reynslu og dulspeki sem felur í sér þá 

hugmynd að guðdómleika sé að finna innan mannlegs persónuleika.  

  Róttæk fjölgyðistrú felur í sér þá skoðun að veruleikinn sé margþættur og 

fjölbreyttur og að eðlislægur guðdómleiki komi fram í öllum náttúrulegum fyrirbærum. 

Mörgum sem aðhyllast ný-heiðni finnst lítið mál að sameina og tala fyrir andatrú         

(e. animism), algyðisdýrkun, að guðdómleika sé að finna í öllu í heiminum                  

(e. panentheism) og fjölgyðistrú. Náttúra, menning og líf í öllum sínum fjölbreytileika 

er talið heilagt, og jörðin sjálf er álitin nokkurs konar holdtekning gyðju eða safn anda 

og guða. Ný-heiðninni er þannig lýst sem trú á einlægnina, sem andstæðunni við 

kenningarlegar og yfirnáttúrulegar áherslur kristni. Ný-heiðnin viðurkenni þannig 

margbreytileika andlegra vera og líti á hinn efnislega heim sem guðsvitrun, þ.e.a.s. 

birtingarmynd guðdómleika.  

  Vistfræðilegt sjónarmið ný-heiðni leggur grundvallar áherslu á vistfræði og 

umhverfið. Trúin er málsvari fyrir heilaga vistfræði sem hafnar yfirráðum manna yfir 

náttúrunni og því kapítalíska viðhorfi að náttúran sé verslunarvara eða nýtanleg auðlind. 

Ný-heiðingjar ítreka þessa gagnrýni og eru talsmenn kærleika og vensla við náttúruna 

(Morris, 2000).  

  Feminískar áherslur í ný-heiðni lýsa sér þannig að áhersla er lögð á hið 

kvenlega sem er að finna í heiminum. Samkvæmt algyðistrú sé hið guðdómlega ekki 

einungis lagt að jöfnu við raunveruleika heimsins heldur sé það einnig að finna í eðli 

manna og náttúrunnar og hlúi þannig að virðingu fyrir öllum lifandi hlutum (Morris, 

2000). Feminískar áherslur ný-heiðni eru þannig á skjön við karlmiðuð trúarbrögð líkt 

og til dæmis kristni og íslamstrú (Adler, 1979).  

  Valddreifing stjórnmála innan ný-heiðinna hópa er annað sérkenni þeirra og 

hefur þeim til dæmis verið lýst sem víðsýnum, einstaklingsmiðuðum og ákaflega 

sjálfstæðum hópum en að hreyfingin í heild sinni sýni dæmi um milt stjórnleysi 

(anarkisma) og merkilegt umburðarlyndi varðandi fjölbreytileika (Adler, 1979). Áhersla 

innan ný-heiðinna hópa er þannig ekki á sérfræðinga né andlega meistara og er það 

vísvitandi gert til að hafna nokkurs konar stigveldi innan hreyfingarinnar. Aðaláherslan 

er þannig lögð á samfélag frekar en innbyrðis skipulag og í heiðinni siðfræði er það haft 

að leiðarljósi að fólki sé frjálst að gera hvaðeina sem það langar til svo fremi að það 

skaði engan (Morris, 2000). 

 Hátíðlegir helgisiðir eru ný-heiðnum hreyfingum mjög mikilvægir og er lögð 

mikil áhersla á leiklist, tónlist og helgiathafnir. Mikilvægar heiðnar helgiathafnir eru 

hátíðir þar sem fagnað er helstu árstíðabundnu dögum ársins, sem eru tengdir vor-og 

haustjafndægrum og sumar-og vetrarsólstöðum. Þessar helgiathafnir voru mikilvægar í 

keltneskum og engilsaxneskum trúarlegum hefðum og voru síðar teknar upp í kristni en 

í dag er þeim fagnað sem heiðnum hátíðum. Ný-heiðni leggur oft áherslu á helgiathafnir 

frekar en kenningu og trú og á þannig meira sameiginlegt með ættbálkatrúarbrögðum 

víðsvegar um heiminn heldur en mörgum öðrum nýjum trúarlegum hreyfingum.  

  Dulspeki ný-heiðinna hreyfinga er að finna í mismiklum áherslum þeirra á 

eðlislægni allra hluta, galdra og sjálfsstyrkingu, sem gera þau að afbrigðum vestrænna 

dulspekilegra hefða. Ný-heiðni leggur mikla áherslu á sjálfsþekkingu, innri sátt, og að 

ná jafnvægi í kjarna persónulega sjálfsins (Morris, 2000). 

  Ný-heiðni er fjölbreytt og víðtæk hreyfing og hægt er að flokka hana í fjóra 

mismunandi flokka, sem wicca trú, feminíska galdra, drúída og norrænar hefðir. Það er 

áætlað að nú, árið 2013, séu um 50.000 ný-heiðingjar í Bretlandi og að tala þeirra sé 

nálega tvöfalt það í Bandaríkjunum. Ný-heiðni er talin vera sú trúarhreyfing sem vex 

hvað hraðast í heiminum af nýjum trúfélögum. En hún er oft hunsuð í textum og 

greinum um nýjar trúarlegar hreyfingar, eða það er einfaldlega litið svo á að hún sé hluti 

af ný-aldar menningu (e. New-Age movement). Það er margt sem skarast og er 

sameiginlegur vettvangur hjá ný-aldar og ný-heiðnum hreyfingum. Til dæmis eru báðar 

að mestu afurð fráhvarfs fólks frá efnishyggju og anda samtímans, sem felst í iðnaðar 

kapítalisma og vestrænum rétttrúnaðar stofnunum líkt og eingyðis kristni. Hreyfingarnar 

eiga báðar uppruna sinn í vestrænum dulspekilegum hefðum og byggja að einhverju 

leyti á hugmyndafræði þeirra, helgisiðum og göldrum. Annað sem hreyfingarnar eiga 

sameiginlegt er að áhersla er lögð á persónulega umbreytingu meðlima með hjálp 

dulspeki. En þrátt fyrir að eiga ýmislegt sameiginlegt þá er munur á helstu 

áhersluatriðum hvorrar hreyfingar. Ný-aldar hreyfingin leitar eftir nokkurs konar 

yfirnáttúrulegum og frumspekilegum veruleika, og lítur á sig sem nýja tegund 

trúarbragða eða andlegrar stöðu. Ný-heiðnin leitast aftur á móti við að staðsetja hið 

guðdómlega í hinu einlæga og lítur á sig meira sem endurfæðingu eða endurvakningu á 

fornri hefð. Aðaláherslan í ný-heiðni er ekki á ástæður, málefni trúarinnar né 

spámannlegar opinberanir heldur á persónulega, andlega reynslu. Slík reynsla lýtur 

þeim skilningi og skoðun að náttúrulegi heimurinn allt í kringum okkur sé lifandi staður 

guðdómlegra eða dulspekilegra afla (Morris, 2000). Það væri því hægt að flokka 

íslenska ásatrú í núverandi mynd í þann flokk að kallast ný-heiðin trú.   

 

 

Nútíma heiðingjar eru að endurvekja, endurreisa og endur-upphugsa 

trúarlegar hefðir fortíðarinnar, sem voru bældar í mjög langan tíma, jafnvel 

svo bældar að þær voru nánast algjörlega afmáðar í mörgum tilvikum. 

Þannig að, með aðeins nokkrum mögulegum undantekningum, heiðingjar í 

dag geta ekki sagst vera að halda gangandi trúalegum hefðum sem hafa 

verið þekktar og iðkaðar óslitið frá fornöld til dagsins í dag. Þau eru nútíma 

fólk sem bera mikla virðingu og lotningu fyrir andlegum málefnum 

fortíðarinnar, búandi þannig til nýja trú – nútíma heiðni – úr leifum 

fortíðarinnar, sem þeir túlka, aðlaga og breyta í samræmi við nútíma hugsun. 

Nútíma heiðni er þannig bæði gömul og ný: forn/nútíma blendingur 

(Strmiska 2005, bls. 10). 

 

Meðlimir Ásatrúarfélagsins eru svo heppnir að hafa mikið af fornum trúarlegum hefðum 

að vinna með líkt og þann fjársjóð, sem Íslendingasögurnar og Eddukvæðin eru, en þau 

eru ómetanleg þegar kemur að því að endurvekja fornar athafnir, hefðir og lífsstíl. 

Ástæða þess að fólk snýr aftur til þessara gömlu hefða, og hefur áhuga á að endurvekja 

þær í nútíma samfélagi, gæti verið viðbrögð við veraldarvæðingu og áherslu hennar á 

vísindi og þekkingu.  

 Meðlimir Ásatrúarfélagsins velja hver og einn persónulega að vera hluti af 

trúfélagi, en eru ekki skyldugir til þess samkvæmt samfélaginu sem þeir fæðast inn í. 

Mögulega er þetta brot af íslensku þjóðinni að bregðast við ,,vonbrigðunum með 

heiminn“ (,,the disenchantment of the world“) eins og Max Weber komst að orði 

(Bruce, 1996). Weber var þar að lýsa eðli nútímalegs vestræns samfélags sem einkennist 

af skrifræði og veraldarvæðingu, samfélags þar sem vísindalegur skilningur er meira 



22 

virtur en trú. Samfélag þar sem ferli eru stillt inn á skynsamleg markmið öfugt við hið 

hefðbundna samfélag, að mati Weber, þar sem heimurinn var enn hrífandi og töfrum 

gæddur staður. Ásatrúarmenn eru því þannig að endurvekja trú sem leggur áherslu á 

mannlegar tengingar og mannlega sýn á lífið ásamt því að blanda inn í og heiðra hið 

heilaga og yfirnáttúrulega. 

 

Líkindi við önnur ný-heiðin trúfélög 

Íslenska Ásatrúarfélagið er aðeins eitt af mörgum ný-heiðnum trúfélögum í heiminum. 

Sum þeirra eiga sér jafnvel sögu sem um margt líkist sögu ásatrúarinnar á Íslandi og 

hafa einnig verið að sækja í sig veðrið síðustu áratugi, ber þar helst að nefna drúída. 

Hverjir eru drúídar, hvað eiga þessi félög sameiginlegt og hverjar gætu ástæðurnar fyrir 

líkum uppgangi þeirra verið?  

  Fyrst er minnst á drúída árið 200 f.Kr. í grískum ritum og getur, meðal annarra, 

Júlíus Sesar þeirra í skrifum sínum. Langur tími líður þó þar til drúídarnir birtast á 

spjöldum sögunnar á nýjan leik en upp úr 1500 e.Kr. er þeirra aftur getið í heimildum. 

Líkt og með ásatrúna á síðari tímum, þá eru þeir ekki staðbundnir við eitt land heldur 

myndu margir vilja þá eiga og er heimildir að finna um drúída í mörgum löndum, til 

dæmis Írlandi, Frakklandi, Þýskalandi, Ameríku, Kanada og Ástralíu.  

 Ef samanburður er afmarkaður við drúída í Englandi og íslenska ásatrú, þá eru 

tvenn líkindi strax ljós með félögunum, þ.e.a.s. áhugi á og skylda til að vernda náttúruna 

og sögulega menningararfleifð. Líkt og gerst hefur með ásatrú þá eru margir sem vilja 

eigna sér sögu drúída og sum einkenni þeirra líkt og náttúrudýrkun, föðurlandsást og 

visku. Ólíkt íslensku arfleifðinni er lítið til af upprunalegum textum og hafa drúídar, að 

því er virðist, hreinlega verið skrifaðir inn í sögur landa ef þótti henta. Þannig að þó að 

bæði þessi ný-heiðnu félög fálmi í nokkru myrkri að vissu leyti þá er ljóst að drúídar 

neyðast til að sætta sig við mun meira myrkur en íslenskir ásatrúarmenn í ljósi 

ríkidæmis hinna íslensku fornrita. Megininntak þessara tveggja félaga er þó um margt 

líkt; bera skal virðingu fyrir náttúrunni, landi sínu og náunganum. Mikil áhersla er lögð 

á árstíðirnar hjá drúídum og þeir eru miklir sóldýrkendur. Einnig leggja drúídar áherslu 

á tónlist, ljóð, listsköpun, stjörnufræði og heilun. Margir kannast ef til vill við þá, sem 

einn af þeim hópum sem safnast saman við Stonehenge á Englandi við sumarsólstöður, 

en sá staður er af mörgum talinn vera gamall heiðinn staður, ætlaður til helgiathafna og 

sóldýrkunar.  

 Einna áhugaverðast er þó hvernig bæði Ásatrúarfélagið og regla drúída hafa frá 

áttunda áratug síðustu aldar bætt við sig meðlimum í stórum stíl. Líkt og Ronald Hutton, 

helsti sérfræðingur Breta í sögu drúída komst að orði: 

 

Sá sem árið 1980, þegar mjög lítill áhugi var á drúídum og þeirra háttum í 

þjóðfélaginu almennt, eða meðal nokkurs konar andlegra-, pólitískra- eða 

andstöðumenninga, hefði verið talinn afskaplega hugmyndaríkur að búast 

við þeim mikla uppgangi nýrra safnaðarhópa sem hófst á seinni hluta 

áratugarins (2007, bls. 205). 

  

Fjölgun meðlima Ásatrúarfélagsins hefur þannig verið keimlík fjölgun drúída og líkt og 

á Íslandi þá hefur hún komið mörgum á óvart. 

 

Dökkar hliðar 

Íslenskir ásatrúarmenn eru fjarri því að vera þeir einu sem trúa á norræna guði. Trúfélög 

sem aðhyllast norræna goðafræði finnast víðsvegar um heiminn en það er ekki hægt að 

segja að samhliða trúnni aðhyllist þau öll hugmyndafræði íslenska Ásatrúarfélagsins um 

umburðarlyndi og friðsælt hugarfar. Ásatrúarmenn á Íslandi aðskilja sig að mestu frá 

öðrum ásatrúarfélögum í heiminum og forðast allan samanburð og tengsl. Ástæðan er sú 

að slíkir hópar aðhyllast oft hugmyndafræði ný-nasista. Flest ásatrúartrúfélög fást við 

hið sama, það er að leitast við að endurreisa hina fornu heiðnu trú og laga hana að 

nútímanum. Af einhverjum ástæðum er mjög algengt að kynþáttahatur og 

hugmyndafræði ný-nasista blandist inn í starf trúfélaganna ásamt fjarstæðukenndum 

hugmyndum og óraunhæfum óskum til að viðhalda einhverjum ímynduðum hreinleika 

norræns kynþáttar. Það þarf ekki að leita langt aftur í heimssögulegum tíma svo sjá megi 

til hvaða hörmunga slíkar tilhneigingar geta leitt. Gleggsta og öfgafyllsta dæmið um 

slíkar hörmungar má finna í Þýskalandi á fyrri hluta síðustu aldar í útrýmingu Adolfs 

Hitlers og þýskra nasista á gyðingum og öðrum þjóðarbrotum. Það virðist ekki skipta 

máli hvar í heiminum trúfélög, sem aðhyllast kynþáttahatur eru staðsett, meðlimir 

virðast allsstaðar telja sig vera svo lánsama að vera hreina afkomendur norrænna 

manna. Í Norður-Ameríku finnst afar hægrisinnað, ný-heiðið trúfélag, þar sem 

kynþáttahatur er áberandi. Og í Svíþjóð og Noregi finnast mörg slík félög sem mörkuð 

eru kynþáttafordómum. ,,Það hafa verið norsk ásatrúarfélög með sameiginleg markmið“ 

sagði Hilmar Örn um þessa miður góðu fylgifiska ásatrúar erlendis, ,,en það endar alltaf 

með því að hægrisinnaðir öfgamenn síast inn og taka yfir – það sama hefur gerst í 

Svíþjóð” (Karl E. H. Seigfried, 2010). 

  Samkvæmt Michael Strmiska, sem gerði rannsóknir á þessu máli meðan hann 

dvaldi á Íslandi, þá varð honum ekki kunnugt um að neinn aðili innan íslenska 

Ásatrúarfélagsins hefði orðið uppvís að þesslags viðhorfi eða hugmyndafræði. “Þeir 

ásatrúarmenn sem ég talaði við á Íslandi voru allir hneykslaðir á slíkum hópum og ný-

nasista hugmyndum þeirra um ,,hreint blóð” og kynþátta hreinleika og harðneituðu 

nokkrum tengslum við þá” (2000, bls. 117). Það var vegna tengsla á áttunda áratugnum 

við þýskt ásatrúarfélag, sem reyndust vera öfgasinnaðir nasistar, sem Hilmar Örn og 

Sveinbjörn ákváðu að skera á öll tengsl við erlend ásatrúarfélög (Karl E. H. Seigfried. 

2010).  

   En það eru ekki einungis þeir sem eru frjálsir ferða sinna sem aðhyllast einhvers 

konar útgáfu af ásatrú heldur eru fangar í bandarískum fangelsum teknir í auknum mæli 

að leggja stund á ásatrú eða rasískan óðinisma (e. wotanism) og finna sig þar í 

bræðralagi með öðrum föngum með sama hugarfar. Óðinismi er grein af ásatrú byggð á 

þýskum grunni. Óðinismi er mun ofbeldisfyllri útgáfa af ásatrú og virðist laða að sér 

einkum hvíta karlmenn í Bandaríkjunum, sem finnast þeir vera sviknir um fæðingarrétt 

sinn til vinnu, metorða, gæða og þar fram eftir götunum sem bornir og barnfæddir í því 

landi. Þeir upplifa sig sem týnda í hinum fjölþjóðlega heimi nútímans og sjá fyrri, 

′kynhreinni´ tíma í hillingum. Það þarf vart að taka fram að þessi hugsunarháttur og allir 

þeir sem aðhyllast hann eru stórhættulegir og er það mikið áhyggjuefni að þessi 

bræðralög séu sífellt að stækka (Gardell 2003, bls. 217). 

  Ef einhver meðlimur innan íslenska Ásatrúarfélagsins myndi gerast uppvís að 

kynþáttafordómum eða ný-nasískum tilburðum myndi viðkomandi þegar í stað vera gert 

að yfirgefa félagið þar sem kynþáttafordómar eru alls ekki liðnir. 

Trúarþörf 

Framangreind umfjöllun og skýringar á trúaratriðum vekja upp spurningar eða 

umhugsun um þörf einstaklinga til að trúa yfirleitt. Af hverju finnur fólk þörf til að 

tileinka sér trúarbrögð? Eiga trúarbrögð eitthvert erindi í  nútímasamfélagi og er einhver 

þörf fyrir þau ennþá? Ástæðurnar sem liggja að baki trúarþörf eru ekki einungis 

félagslegar heldur líkamlegar og heilsufarslegar, jafnvel þótt trúariðkendur geri sér ekki 

endilega grein fyrir því. Trúarlegur hvati á rætur að rekja til líffræði heilans.  

  Vísindalegar rannsóknir benda til þess að dýpsti uppruni trúarbragða sé byggður 

á dularfullri reynslu manna og að trúarbrögð séu viðvarandi vegna þess að heili 

mannfólksins heldur áfram að veita trúuðum einstaklingum einstaka reynslu sem er oft 

túlkuð sem sönnun fyrir því að guð sé til. Það er talið ólíklegt að taugakerfi hins 

yfirskilvitlega hafi þróast sérstaklega af andlegum ástæðum. Engu að síður er talið að 

þróun mannslíkamans hafi tileinkað sér þetta kerfi, og hafi stuðlað að trúarlegri getu 

heilans þar sem trúarskoðanir og hegðun reynast vera góð fyrir mannfólk á djúpan og 

hagnýtan hátt. Töluverður fjöldi rannsókna virðist styðja sannleiksgildi þessarar 

kenningar um þróun mannslíkamans. En þær hafa sýnt fram á að karlar og konur sem 

leggja stund á trúarbrögð lifa að jafnaði lengur, fá færri heilablóðföll, stríða við færri 

hjartasjúkdóma, hafa betra ónæmiskerfi og lægri blóðþrýsting en almennt gildir 

(Newberg, D´Aquili og Rause, 2001).  

  En trúarlegan ávinning er ekki einungis að finna í betri líkamlegri heilsu heldur 

er mikið í húfi þegar kemur að andlega þættinum en ný gögn benda til þess að trúarleg 

viðhorf og venjur geti bætt andlega og tilfinningalega heilsu á ýmsa mikilvæga vegu. Til 

dæmis hafa rannsóknir sýnt fram á að tíðni vímuefnaneyslu, áfengissýki, skilnaða, og 

sjálfsvíga er mun lægri meðal trúaðra einstaklinga en meðal fólks sem stundar engin 

trúarbrögð. Það virðist einnig vera svo að þeir sem iðka trúarbrögð séu mun ólíklegri til 

að þjást af þunglyndi og kvíða en þeir sem eru trúlausir, og að trúað fólk jafni sig fyrr ef 

og þegar slíkt gerist (Newberg o.fl., 2001).  

  Aðrar rannsóknir hafa einnig sýnt fram á marktæka neikvæða fylgni milli 

lífshamingju og þess að hafa trúarlegar efasemdir. Fjölmargir þættir gætu stuðlað að 

þessu neikvæða sambandi, þar á meðal ótti við útilokun frá viðkomandi trúarhópum 

fyrir að hafa efasemdir og aukin sektarkennd og skömm vegna sömu efasemda um 

trúarbrögðin (Gauthier, Christopher, Walter, Mourad og Marek, 2006). Þessar 

niðurstöður þurfa kannski ekki að koma á óvart ef hugsað er til þess að mörg trúarbrögð 

hvetja til lífsstíls sem einkennist af hófsemi, ræktun og stöðugleika heimilisins og stuðla 

þannig sjálfkrafa að hegðun sem er í eðli sínu heilbrigð. Ásatrúin er þar engin 

undantekning og eru Hávamál gott dæmi um siðareglur ásatrúarmanna, þar sem hvatt er 

til þess að sýna þolinmæði, náungakærleik og sinna ræktun bús og lands. Heiðarleiki, 

drengskapur og umburðarlyndi eru ennfremur nokkur af megininntökum ásatrúarinnar 

sem og að hver maður sé ábyrgur fyrir sjálfum sér og sínum gjörðum.   

 Ekki má gleyma félagslega þættinum, sem felst í því að tilheyra trúfélagi.  

Stuðningur hins sterka félagslega tengslanets, sem oft vill einkenna trúfélög, er mjög 

líklega til góðs fyrir fólk. Tilfinningalegur stuðningur frá vinum og fjölskyldu er augljós 

og mikilvægur þáttur í andlegri heilsu hjá hverjum sem er, en sterk, samheldin, félög 

geta líka haft jákvæð og mjög hagnýt áhrif á líkamlega líðan (Newberg o.fl., 2001). Trú 

á æðri mátt býður trúuðum upp á nokkra vissu um að líf þeirra hafi merkingu og tilgang, 

að þeir séu ekki einir í lífsbaráttunni. Ennfremur sannfærir trú sumt fólk um að öflug, 

velviljuð öfl séu að verki í heiminum og að þrátt fyrir, oft á tíðum, skelfingu og óvissu 

tilverunnar, ættu þau ekki að vera hrædd. Þessi eiginleiki trúarbragða til að létta 

lífsbaráttu mannsins er eitt það besta sem þau hafa upp á að bjóða. Fyrir trúaðan 

einstakling bjóða trúarbrögð upp á von og huggun þegar þess er þörf. Á stærri 

mælikvarða hafa trúarbrögð stóran og margslunginn þátt í því að móta 

mannkynssöguna. 

  

Blómleg framtíð 

Það getur verið nokkuð áhugavert að reyna að ímynda sér hvað framtíðin muni bera í 

skauti sér fyrir íslenska Ásatrúarfélagið. Ef miðað er við upphaf og vöxt trúfélagsins 

síðustu fjóra áratugi þá má ímynda sér veruleg tækifæri hjá félaginu til enn frekari 

vaxtar og áhrifa. Ef litið er á súluritið hér fyrir neðan yfir félagafjölda Ásatrúarfélagsins 

frá upphafi til dagsins í dag er hraður vöxtur félagsins augljós og þá sérstaklega frá 

árinu 2000, kristnihátíðarárinu mikla. 

(fengið af heimasíðu Ásatrúarfélagsins, 2013).  

   

  Síðustu tíu árin hefur félagatala Ásatrúarfélagsins vaxið að meðaltali um tíu 

prósent hvert ár. Ef viðlíka þróun heldur áfram næsta áratug má ætla að árið 2023 verði 

fjöldi félagsmanna orðinn nálægt sex þúsund. Það verður forvitnilegt að sjá hver 

raunverulegur fjöldi ásatrúarmanna mun verða á fimmtíu ára afmæli trúarfélags þeirra 

og hvort að þessi spá gangi eftir. Annað er ekki hægt að merkja en að framtíð 

Ásatrúarfélagsins virðist blómleg. Nýir meðlimir bætast sífellt við og 

sérviskustimpillinn hefur meira og minna máðst af félaginu. Eftir stendur trúverðugur 

félagsskapur og nýtt húsnæði undir starfsemi félagsins er í deiglunni. Raunar hefur nýtt 

húsnæði verið á dagskrá lengi hjá Ásatrúarfélaginu en það er ekki fyrr en núna sem það 

virðist ætla að verða að veruleika. Fyrst sóttu félagsmenn um leyfi til þess að byggja hof 

árið 1974 en ekkert varð úr því þá. Aftur var svo sótt um árið 2003 og nú hefur 

Reykjavíkurborg úthlutað Ásatrúarfélaginu lóð við Menntasveig í Öskjuhlíð, austan við 

Háskólann í Reykjavík, til þess að byggja hof og ef áætlanir ganga eftir verða 

framkvæmdir hafnar í nánustu framtíð. Áætlað er að hofið verði um 700 fermetrar 

fullbyggt. Núverandi aðsetur ásatrúarmanna er í Síðumúla og hefur starfsemin sprengt 

utan af sér húsnæðið í kjölfar hinnar miklu aukningar félagsmanna. Ef og þegar hofið rís 

mun það verða fyrsta höfuðhof heiðinna manna sem byggt er í rúm 900 ár en það 

síðasta var brennt í Uppsölum í Svíþjóð árið 1070. Það er því ljóst að bygging hofsins 

myndi vekja athygli víðsvegar um heiminn og yrði sögulegur atburður. Nú kynnu 

mögulega einhverjir að halda að hofið eigi eftir að líta út eins og eitthvað „klippt út úr 

Hringadróttinssögu Tolkiens“, með tilheyrandi leikmyndalíkindum, en ásatrúarmenn 

hafa þvertekið fyrir að byggingin verði með því sniði. Hofið mun verða nútímaleg 

bygging með skírskotun til fornra hefða ásatrúarinnar (Anna Lilja Þórisdóttir, 2013).   

  Til hönnunar hofsins hefur verið ráðinn Magnús Jensson arkitekt og í fréttablaði 

Ásatrúarfélagsins, Vor Siður, ritar Magnús grein þar sem hann ræðir hugmyndirnar sem 

liggja að baki hönnuninni. Af pistlinum að dæma er þrennt haft sérstaklega í huga við 

hönnun byggingarinnar, sem er samvinnuverkefni á milli Magnúsar og 

byggingarnefndar Ásatrúarfélagsins. Fyrst má nefna að lærdómur skal dreginn af 

náttúrunni varðandi byggingarefni með rétt veðrunarþol. Annað sem lögð hefur verið 

áhersla á er að sérstakt tillit verði tekið til umhverfisins og að byggingin falli vel að því. 

Að síðustu er tímaleysi mikilvægt við hönnun hofsins og að byggingin komi ekki til 

með að tilheyra ákveðnu tímabili í arkitektúr eða menningu þess tímabils sem hún er 

reist á. Framkvæmdir munu hefjast með byggingu helgidómsins, sem byggður verður 

ofan í steinklöpp og mun hún fá að njóta sín þar inni í byggingunni böðuð í sólarljósi 

sem látið verður skína inn um þakið (Magnús Jensson, 2012).  

  Ljóst er að þetta verður einstök og metnaðarfull bygging, ekki einungis eina hof 

sinnar tegundar í heiminum heldur einnig tákn fyrir hversu miklu nokkrir staðfastir og 

sérlundaðir menn á sjöunda áratug síðustu aldar gátu komið á skrið með ástríðuna eina 

að vopni. Einnig er auðvelt að gera sér í hugarlund að með tilkomu þessa eina 

höfuðhofs í heiminum kunni áhugi enn að aukast á íslensku ásatrúnni. Misjafnt getur 

verið hvað meðlimunum sjálfum finnst um væntanlega byggingu hofsins. Leiða má 

líkum að því að sumum meðlimum Ásatrúarfélagsins finnist þetta vera nauðsynlegt 

skref í því að festa trúna betur í sessi en aðrir gætu verið ósammála og jafnvel hræðst 

það að eftir byggingu hofsins verði félagið formlegra og þar með ´kirkjulegra´ og vilji 

því halda starfseminni eins og hún er í sinni óformlegu mynd. Óháð því hvað meðlimum 

finnst persónulega um byggingu hofsins þá er vöxtur félagsins staðreynd sem 

bersýnilega verður að sinna með byggingu athvarfs sem getur hýst fleira fólk. Fullbúið 

mun hofið væntanlega verða athvarf og jafnframt tákn samstöðu og þrautseigju 

ásatrúamanna.   

  Með vaxandi alheimsvæðingu (e. globalization) er ekki ósennilegt að ætla að 

Íslendingar muni enn frekar halda upp á sögulegar hefðir og sérkenni sín. Sjálft íslenska 

tungumálið er arfleifð út af fyrir sig, að eilífu tengt Íslendingasögunum og uppspretta 

stolts og auðkennis. Mögulega er það einhver tískubylgja að ganga í Ásatrúarfélagið í 

dag, einmitt vegna sögulegra hefða og íhaldssemi um íslenska, heiðna hætti. Þeirrar 

sömu íhaldssemi og stofnfélagarnir á sjöunda áratug síðustu aldar þurftu að þola háð og 

athugasemdir fyrir. Það mætti ef til vill kalla það einkar séríslenskt að vera í 

Ásatrúarfélaginu í dag? Hvað sem því líður þá hefur orðið vart aukins áhuga á íslenskri 

tungu, gömlu norrænu bragarháttunum og norrænni goðafræði. Áhugi þessi er sennilega 

að einhverju leyti tilkominn vegna mikilla vinsælda þungarokkssveitarinnar Skálmaldar 

en einnig hefur tónlistin sem hljómsveitin flytur verið kölluð „víkingametall“ („Spila 

íslenskt víkingarokk“, 2010). Hljómsveitin hefur átt miklum vinsældum að fagna á 

Íslandi undanfarin ár og þegar þetta er ritað eru aðeins nokkrar vikur síðan hún flutti 

tónlist sína í samstarfi við Sinfóníuhljómsveit Íslands, þrjá daga í röð, fyrir fullu húsi í 

tónlistar-og ráðstefnuhúsinu Hörpu í Reykjavík. Skálmöld hefur gefið út tvær plötur, 

Baldur árið 2010 og Börn Loka árið 2012, sem eins og heitin gefa til kynna eru undir 

áhrifum frá norrænni goðafræði. Sjálft nafn hljómsveitarinnar vísar í sturlungaöld sem 

einkenndist af miklum átökum milli íslenskra höfðingjaætta um völd og eignir á árunum 

1220-1262, og hefur tímabil þetta stundum verið nefnt skálmöld. Áðurnefndar tvær 

plötur hafa svo sitthvort þemað, á plötunni Baldur rekja lögin sögu víkingsins Baldurs 

sem þarf að hefna fyrir hrottaleg morð á fjölskyldu sinni með tilheyrandi vígaferlum. 

Saga Baldurs endar með sigri en jafnframt dauða aðalpersónunnar og ferð á áfangastað 

endalokanna, Valhöll. Á plötunni Börn Loka segir frá umrenningnum Hilmari sem fær 

það óskemmtilega verkefni að berjast við afkvæmi Loka sem eru þau Fenrisúlfur, 

Miðgarðsormur og Hel. Umfjöllunarefni og leiksvið beggja platna er Ísland til forna, 

víkingar og norrænar goðsagnaverur. Textarnir fá inntak sitt og umfjöllunarefni úr 

norrænni goðafræði og Íslendingasögunum og við samningu þeirra og uppsetningu eru 

fornu norrænu bragarhættirnir fornyrðislag, dróttkvæði og sléttubönd notaðir.  

 Ekki verður deilt um áhrif hljómsveitar, sem fyllir Hörpu marga daga í röð, og er 

ein söluhæsta þungarokksveit á Íslandi frá upphafi. Í litlu samfélagi líkt og á Íslandi 

verður vart við slík áhrif og ekki er ólíklegt að Skálmöld eigi sinn þátt í því að vekja 

fólk til umhugsunar um tungumál sitt, sögu og arfleifð, allt atriði sem leiða kann fólk á 

fund við Ásatrúarfélagið. 

 

Niðurlag 

Það er áhugavert að skoða hversu vel Ásatrúarfélagið hefur dafnað á þeim rúmu fjóru 

áratugum sem liðnir eru frá stofnun þess. Álit á meðlimum félagsins hefur breyst frá því 

að vera taldir sérvitringar, vegna íhaldssamra viðhorfa, yfir í að borin er virðing fyrir 

félagsmönnum í dag vegna sömu íhaldssömu skoðana. Meðlimafjöldi Ásatrúarfélagsins 

hefur vaxið mikið, farið úr því að vera 11 manns við opinbera stofnun þess árið 1973 

yfir í að telja 2.315 manns þegar síðustu tölur lágu fyrir í október 2013. Þessar nýjustu 

tölur þýða að Ásatrúarfélagið er nú sjötta stærsta trúfélag á Íslandi og eitt af fáum sem 

ekki er byggt á kristilegum grunni. Þessi aukning á inngöngu fólks í félagið virðist við 

fyrstu sýn nokkuð undraverð, sérstaklega í ljósi þess að hverskyns trúboð er álitið ósiður 

af ásatrúarmönnum og er þar af leiðandi ekki stundað. Aukinn áhuga á Ásatrúarfélaginu 

má einnig skrifa á fjölmiðlaumfjallanir í gegnum árin en fjölmiðlar hafa ætíð fylgst vel 

með gangi mála hjá félaginu.  

 Allsherjargoðar Ásatrúarfélagsins hafa löngum verið þjóðkunnir menn og 

sennilega hefur það einnig orðið félaginu til framdráttar. Jörmundur Ingi Hansen, 

fyrrum allsherjargoði, vann til dæmis þrotlaust að kynningu á félaginu bæði innanlands 

og utan landsteina. Hilmari Erni, sem hefur veitt félaginu forystu frá árinu 2002, hefur 

tekist farsællega á tímum mikillar fjölgunar félagsmanna, að missa aldrei sjónar á sannri 

köllun ásatrúamanna og stýra trúarsamtökunum í átt að farsælli framtíð.  

  Eftir athugun á hugmyndum og starfsháttum félagsins kemur þessi aukning 

félagsmanna ef til vill ekki mikið á óvart og verður raunar frekar skiljanleg. 

Ásatrúarfélagið getur flokkast sem ný-heiðið trúfélag, sem kennir og starfar samkvæmt 

umburðarlyndi og virðingu, kærleika fyrir náttúrunni og varðveislu menningararfs 

Íslands. Fulltrúi þeirra, allsherjargoði, situr í ráði ásamt fulltrúum annarra trúfélaga, sem 

hefur það hlutverk að sameinast í því að koma í veg fyrir hatur og fordóma á milli 

mismunandi trúarhópa. Íslenska ásatrúin er friðelskandi trú sem aðhyllist virðingu fyrir 

náunganum, náttúrunni og menningararfleifðinni og það er skiljanlegt hvers vegna fólk 

kýs að verða ásatrúar.  

 Íslenska ásatrúin telst vera ný-heiðin trú vegna þess að þrátt fyrir hin sterku 

tengsl við forna hætti, rík menningarverðmæti og hefðir, þá er enn verið að laga hana að 

nútímanum þannig að hún megi sem best henta söfnuðinum. Íslenska Ásatrúarfélagið 

forðast of náin tengsl við önnur ásatrúarsamtök í heiminum í viðleitni sinni til að girða 

fyrir samskipti við félög sem aðhyllast gamla norræna goðafræði en vilja einnig blanda 

inn í kynþáttahatri og ný-nasista hugmyndafræði. Illu heilli virðist það einhverra hluta 

vegna vera algengt hjá samtökum erlendis, sem aðhyllast ásatrú, að kynþáttafordómar 

og óraunhæfar hugmyndir til þess að viðhalda hreinum norrænum kynstofni blandist inn 

í trúna. Kynþáttafordómar eru ekki liðnir hjá íslenskum ásatrúarmönnum, sem kjósa 

frekar að vera algjörlega á eigin báti en að hætta á nokkurs konar samstarf með röngum 

aðilum. Ásatrúarfélagið hvetur aftur á móti til umburðarlyndis og til dæmis þótti 

félögum ekki tiltökumál að gefa saman samkynhneigða þó að Þjóðkirkjan samþykkti 

ekki slíkt fyrr en 2010.  

 Íslenska þjóðin býr yfir menningarfjársjóði í formi íslensku fornritanna,  

Íslendingasagnanna og Eddukvæðanna, sem þakka má að þessir fornu hættir og hefðir 

hafa verið til staðar í íslenskum hjörtum og hugum í gegnum aldirnar. Ásatrú er samofin 

íslensku hugarfari og Íslendingar þekkja ekki heim þar sem ekki koma fyrir heiðin nöfn, 

orð og sögur og tvískinnunginn gagnvart kristni er hægt að tengja við ásatrú. Í gegnum 

aldirnar hafa þessir heiðnu hættir landsmanna varðveist sérstaklega vel í ljósi þess að 

Ísland varð ekki fullvalda, sjálfstætt lýðveldi fyrr en árið 1944. Kannski er 

nýlendustjórnin einmitt ástæðan fyrir því að þessir heiðnu hættir hafa varðveist svo vel í 

hugum landsmanna. Þeir voru eitthvað séríslenskt sem var ekki hægt að taka eða beygja 

undir vald nýlendustjórnarinnar. Það er líkt og heiðnin hafi aldrei horfið heldur beðið 

hljóð og þolinmóð síns tíma í bakgrunni menningarsögu Íslendinga áður en hún birtist 

aftur á yfirborðinu á seinni hluta síðustu aldar. Ástæðurnar fyrir því að ásatrúin 

blómstrar á Íslandi í dag gætu til dæmis verið viðbrögð fólks við veraldarvæðingu eða 

óánægja með hvaða stefnu Þjóðkirkjan hefur fylgt. Með mannleg viðhorf sín, lífssýn, 

heilagar og yfirnáttúrulegar verur, sem og traustar bróðernis-tengingar milli manna þá 

kann mögulega íslensk ásatrú að verka sem viðbrögð Íslendinga við ,,vonbrigðunum 

með heiminn“ samkvæmt Weber. Ef til vill hefur þessi forna, heiðna trú, aldrei verið 

meira viðeigandi en einmitt í dag. 

